
Ákvörðun nr. 22/2025 

Dagur 18. júní 2025 
 
 

Samruni Másbúða ehf., Fit Food ehf. 
og Pure Performance ehf. 

 

1. Þann 14. maí 2025 barst Samkeppniseftirlitinu samrunatilkynning vegna kaupa Másbúða ehf. 
(hér eftir ,,Másbúðir“) á öllu hlutafé Fit Food ehf. (hér eftir ,,Fit Food“), en jafnframt hafi Másbúðir 
gert samning um kaup á félaginu Pure Performance ehf. (hér eftir ,,Pure Performance“). sbr. d. 
lið 1. mgr. 17. gr. samkeppnislaga nr. 44/2005. Með tilkynningunni fylgdi styttri samrunaskrá í 
samræmi við 6. mgr. 17. gr. a samkeppnislaga og reglur Samkeppniseftirlitsins nr. 1390/2020.  

2. Með tölvupósti þann 16. maí 2025 upplýsti eftirlitið samrunaaðila um að samrunatilkynningin 
teldist fullnægjandi. Með hliðsjón af 2. mgr. 8. gr. reglna Samkeppniseftirlitsins um tilkynningu 
og málsmeðferð í samrunamálum nr. 1390/2020 byrjuðu frestir til þess að rannsaka samrunann 
að líða þann 15. maí 2025. Í samrunaskrá kemur fram að starfsemi Fit Food lúti að innflutningi, 
markaðsetningu og sölu á heilsueflandi vörum. Másbúðir séu leitarsjóður (e. Search Fund) sem 
fjárfestir í litlum og meðalstórum fyrirtækjum. 

3. Við meðferð málsins leit Samkeppniseftirlitið til upplýsinga í samrunaskrá, fyrirliggjandi gagna, 
fyrri ákvarðana og aðgengilegra upplýsinga um viðkomandi starfsemi og samkeppnismarkaði. 
Auk þess var leitað sjónarmiða hjá markaðsaðilum. Tekið skal fram að Samkeppniseftirlitið gerir 
ekki athugasemdir við kaupin eins og nánar er rökstutt í ákvörðuninni.  

4. Samkvæmt 17. gr. samkeppnislaga telst samruni hafa átt sér stað þegar breyting verður á 
yfirráðum til frambúðar. Samruni getur þannig m.a. falist í því að fyrirtæki taki annað fyrirtæki 
yfir eða það nái yfirráðum í heild eða að hluta yfir öðru fyrirtæki. Í samrunaskrá segir að þann 18. 
desember 2024 hafi verið undirritaður kaupsamningur á milli Másbúða og Þrastaþings ehf., sem 
sé seljandi Fit Food, á öllu hlutfé í félaginu. Jafnframt hafi Másbúðir gert samning um kaup á 
félaginu Pure Performance eins og áður sagði. Telji samrunaaðilar að með þessum kaupum verði 
framangreindur samruni tilkynningarskyldur í skilningi 17. gr. laganna. 

5. Í samrunaskrá kemur fram að stærsti fjárfestir Másbúða sé Leitar I slhf. (Hér eftir ,,Leitar I“) 
sérhæfður sjóður í rekstri Leitar Capital Partners ehf. (Hér eftir ,,Leitar Capital“). Að sögn aðila 
sé Leitar Capital óháður rekstraraðili sérhæfðra sjóða með áherslu á fjárfestingu í litlum og 
meðalstórum fyrirtækjum og starfi samkvæmt lögum um rekstraraðila sérhæfðra sjóða nr. 
45/2020.  Þá fari Leitar GB ehf.  með stjórn Leitar I og snýr starfsemi félagsins að fjárvörslu og 
sérhæfðri fjársýslu. Leitar GB ehf. sé í fullri eigu Leitar Capital.  

6. Að sögn samrunaaðila sé Leitar I eini sérhæfði sjóðurinn í rekstri Leitar Capital. Í samrunaskrá 
segir að Samkeppniseftirlitið hafi í fyrri ákvörðunum talið sjóði í rekstri fjármálafyrirtækja vera 
undir yfirráðum viðkomandi fjármálafyrirtækis í skilningi samkeppnislaga.  Þá sé eignarhald á 
Leitar Capital dreift og enginn einn aðili fari með yfirráð yfir félaginu.  

7. Starfsemi Fit Food felist að sögn samrunaaðila  helst í markaðssetningu og sölu á heilsueflandi 
vörum. Helstu vörur fyrirtækisins séu próteinduft, vítamín og önnur fæðubótarefni sem 
fyrirtækið selji bæði í smá- og heildsölu.  

8. Pure Performance ehf. stundi innflutning, heildsölu og smásölu á heilsuvörum, fæðubótarefnum 
og aukahlutum. Helstu vörur fyrirtækisins eru prótínduft, brennsluefni, „pre-workout“-vörur, 
hvers kyns vítamín o.fl. Meðal vörumerkja eru Optimum Nutrition (ON), Applied Nutrition, o.fl. 

9. Félög undir yfirráðum Leitar I starfi á margvíslegum mörkuðum sem tengist ekki ofangreindum 
mörkuðum sem Fit Food starfi á að sögn aðila.  

10. Samkvæmt framangreindu starfi samrunaaðilar á heildsölu- og smásölumarkaði fyrir mat og 
drykkjarvörur með áherslu á heilsuvörur. Að sögn samrunaaðila megi mögulega skipta 
markaðinum niður í tiltekna undirmarkaði m.t.t.. þarfa neytenda. Þá vísa samrunaaðila til 
ákvörðunar Samkeppniseftirlitsins nr. 32/20241 þar sem reifað sé að hugsanlega megi skipta 
heildarmarkaði fyrir heilsuvörur í markað fyrir: i) vítamín, stein- og bætiefni, ii) lífrænan mat, iii) 
mat og drykkjarvöru sem flokkast sem heilsuvara og iv) markaður fyrir bætiefni til vaxtaræktar.  

11. Samrunaaðilar telja að samkeppnisleg áhrif samrunans séu afar takmörkuð. Samanlögð 
markaðshlutdeild Fit Food og Pure Performance þar sem skörunar muni gæta, eftir að fyrrgreind 
kaup hafi verið efnd,  séu lítil eða mest um 10-15% á heildsölumarkaði fyrir mat- og drykkjarvöru 
og um 10-15% á markaði fyrir bætiefni til vaxtaræktar að mati samrunaaðila.  Því sé  ekki þörf 
að taka endanleg afstöðu til afmörkunar undirmarkaða.  Þá sé markaðshlutdeild samrunaaðila í 
smásölu með heilsuvörur hverfandi. 

12. Hvað varðar landfræðilegan markað málsins telja samrunaaðilar að starfsemi þeirra á 
heildsölumarkaði fyrir heilsuvörur nái a.m.k. til landsins alls. Færa megi rök fyrir því að skilgreina 
markaðinn víðar, enda sé að mestu leiti um að ræða innfluttar vörur. Að mati aðila sé  markaður 
fyrir smásölu í ýmsum flokkum heilsuvara sem samrunaaðilar starfi á alþjóðlegur þar sem 
netverslun samrunaaðila sé í samkeppni við bæði innlendar og erlendar netverslanir 

13. Samkeppniseftirlitið sér ekki tilefni til að gera athugasemdir við markaðsskilgreiningar 
samrunaaðila þó ekki þurfi að taka formlega afstöðu til markaða enda hefur það ekki áhrif á 
niðurstöðu málsins. Samkeppniseftirlitið leitaði umsagna hagaðila sem gerðu engar 
athugasemdir við samrunann. Samkvæmt fyrirliggjandi gögnum og upplýsingum er það 
niðurstaða Samkeppniseftirlitsins að ekki séu vísbendingar um að markaðsráðandi staða verði 
til eða styrkist vegna samrunans, eða hann hindri virka samkeppni að öðru leyti með 
umtalsverðum hætti. Er það því niðurstaða Samkeppniseftirlitsins að ekki sé ástæða til að 
aðhafast vegna þessa samruna og lýkur því meðferð málsins á fyrsta fasa.       

Ákvörðunarorð: 
 

„Kaup Másbúða ehf. á öllu hlutafé í Fit Food ehf. og Pure Performance ehf. fela í sér 
samruna í skilningi samkeppnislaga. Samkeppniseftirlitið telur ekki forsendur til að hafast 

frekar að í máli þessu.“ 
 
 

Samkeppniseftirlitið 
 
 

Páll Gunnar Pálsson 

 
1 Samruni Festi og Lyfju. 


